Depro

Langs die voue van my donker kroon

kelk ek jou in spirale neer

tot die plek waar die skimme woon

en daaruit kom jy nimmer meer

Donker-grou is my binne-tronk

gevul met duisend newel-ringe.

In my verdwaal oud en jonk

hopeloos in my ewige kringe.

Oneindig maar tog ingesper

is die eter van my binne-ruim

net 'n illusie, elke ster

wat verdwyn soos vlokkies skuim

Jy sal stemme hoor en beelde vrees

wat jou soms sal laat versteen

en wonder of dit ooit kan wees…

dis net jy , en jy  alleen…

Uitgeput sal jy aanhou swerf

en gryp na elke nuwe sprankie hoop

tot jy later wens dat jy liewers sterf

maar bly in die ellende vasgeknoop.

Waarom sal ek jou gou laat skiet ?

Waarom jou vry laat staan ,

as ek kan vermenigvuldig jou verdriet

en jou stadig laat vergaan?

Mag jou verdofde, behepte oog

die enigste verborge uitgang mis

en jou siel onherroeplik verdroog

voor jy vind waar die uitgang is.

